
Beste Tuute en Tuutine, 

Os is gevraogd um same 
een stukske vur de Ka-
kelkrant te schriêve as 
néje veurzitter en vice-
veurzitter ván C.V. D’n 
Tuutekop. Dit is vur os 
een moëie weerspiegeling 
ván de vastelaovend, dit 
is ok een fiëst wát ge 
same viert. 

Same vieren, same or-
ganiseren, same ver-
antwoordelijkheid   
nemen, dit is een 
moëie basis vur een 
laevende veriëniging. 
Nag nì zò lang geléje 
hebben we de hànd  
iniën geslage met de 
jeugdcarnaval. En wát 
ziên weej bliej met 
die keuze! Jónk en âld 
trekken same op en dát 
zörgt vur een dörp wao 
iederiën zich thoês 
vult. De jongeren 
brengen energie, néje 
inzichten en frisse 
plannen en de alderen 
zörge vur rust, aover-
zicht en een schat aan 
ervaring. Die combinatie 
mákt activiteiten neet 
alliën leuker, ma ok 
sterker. 

Ut is moëi um te zeen 
dát de jeugd nag stiëds 
enthousiast meideut op 
activiteiten die weej as 

veriëniging organiseren. 
Een moëi veurbiëld is de 
diëlname ván de jonge 
groep meiden ván MMC ván 
Jong Nederland aan Good 
Gejat in ‘t Plat. Die 
megjes ginge d’r gelijk 
vándoor met de 2e pláts. 
Dát lat zeen hoe betrok-
ken ozze jeugd is en dao 
ziên weej super trots 
op! 

Same met al ozze vreej-
willigers zetten weej 
ieder jaor wer en schon-
ne reeks aan diverse  
activiteiten neer en  
same met deze groëte 
groep meense zörge weej 
d’r vur dát de carnaval 
in os dörp left en briëd 
gedrage wuürt. Een moëi 
veurbiëld dáóvaan is de 
groep Zwárte Cross-

gengers oet os dörp deen 
dit jaor de organisatie 
ván de boorebrullef op 
zich haet genaome. Enne 
groep deen allerlei 
laeftiedscategoriën ver-
tegenwoordigt. Dit    
beloft een oerend hárd  
fiëst te gaon waere op 
carnavalsmaondág. 

Weej ziên d’r ván ovver-
tuugd dát weej nao ko-
mend seizoen zeggen: 
Vastelaovend is lit!  
Ozze kersverse hoëgheden 
zullen d’r same met hun 
gevolg een skibidi slay 
fiëst vá gaon make! Dus 
laote we same zörge dát 
carnaval 2026 een onver-
gaetelijk fiëst wuürt. 
Weej zeen jullie gaer in 
MFC Debije, wao gezel-
ligheid en saamhuürig-
heid aaltiêd centraal 
staon. 

Robert en Luuk 

Alaaf! 



 



Hallo, ik bin Nina Zanders, 
14 jaor. Ik bin opgegrui-jd 
in Haegelsum. Sinds drie 
jaor woën ik op de      
Bemmelstraot, met de veur-
tuin in Hôrs en met d’n 
âchtertuin in d’n       
Haegelsum, dus zeg ik    
gewoën tigge iederiën dát 
ik ìn Haegelsum woën! 

Beej VC Trivia speul ik 
volleybal en dát duj ik met 
hiël veul plezeer! Ik haop 
oëit in Dames 1 te volley-
ballen. Op dónderdág zit ik 
op musicalles beej musical-
schoël ‘Me On Stage’ in 
Panninge. Dao ken ik meej 
al een bitje veurbereide op 
ut carnavalsseizoen, want 
deze carnaval zal ik veul 
op ut podium staon! Ok zit 
ik nag op Jong Nederland in 
Haegelsum. Met deze groep 
en de leiding is ‘t aaltiêd 
megagezellig. 

Ik woort op enne woensdág-
aovend inaens gebeld door 
Robert Claessens en neet 
veul láter zaot de jeugd-
commisie met meej aan de 
keuketaffel en veel de 
vraog: ‘Wilde geej de néje 
jeugdvôrs waere?’ Ik vong 
ut een hiële iër dát ze 
meej vrooge en zâg natuur-
lijk ‘JAO’!!! Toen ze zâgte 
dát ze Hanne as ceremonie-
meister wojje vraoge waor 
ik natuurlijk hiëlemaol en-
thousiast. Ik mos ‘t nag 
een paar daag vur meej   
hâlde vurdát ze Hanne zujje 
vraoge… 

 

Hallo, ik bin Hanne Jans-
sen, 14 jaor en gebaore en 
getaoge in Haegelsum. Ik 
korfbal met veul plezeer 
beej SV Oxalis in de J1. Ok 
zit ik beej Jong Nederland 
in dezelfde groep as Nina, 
de MMC. Ge kent os mis-
schien nag wal ván ‘Good 
Gejat in ‘t Plat’ met os 
nummer Oerend Hard! 

Nao de groepsaovend ván 
Jong Nederland, zuj ik met 
Nina gaon kletse beej de 
Kogeldistel veur op de 
pláts. Ik waor wal beneejd 
nao wát ze meej woj vertel-
le, ma inaens stong Teuntje 
Claessens vur ozze neus. Ze 
vroog of weej met eur mej 
wojje fietse en ik snapte 
d’r niks vá. Weej kwaome 
beej Wienes aan en toen 
vrooge ze: ‘Wilde geej   
ceremoniemeister waere?’ 

Dit haj ik totaal neet 
verwâch umdát we beej de 
jeugdcarnaval nag noëit zon    

rol hebbe gehad, má ik zâg 
natuurlijk volmondig ‘JAO’! 

Weej vinge ‘t een super 
groëte iër dát weej same 
deze rollen moge gaon ver-
vulle en weej hebbe d’r  
mega veul zin ì! Weej hebbe 
ut lang vur os motte hâlde 
en weej hebbe same met 
Renske en Teuntje alles wát 
weej moste wiëte nag enne 
kiër good doorgenaome vur 
‘t oêtkome. Dát vonge weej 
superfijn, want zoë koste 
weej os good veurbereide op 
d’n daag dát weej oêtgerope 
zujje waere. 

Zondág 18 jannewarie waor 
ut zòwiet; ‘t jeugd-
preensebâl . Wát waor ‘t 
spannend um nao de zaal te 
gaon, wiëtende dát weej 
oêtgerope zujje waere. Toen 
ze iërst meej (Nina) as 
jeugdvôrs oêtreepe mocht ik 
al snel Hanne d’r beej 
roope as ceremoniemeister. 
Same hebbe weej gefiëst op 
‘t nummer ‘Hegga is de 
baas’. Daonao mochte weej 
os umtrekke en waore weej 
hiëlemaol klaor vur en fan-
tastisch carnavalsseizoen! 

Same met jeugdpreens We-
sley, adjudânte Jesse en 
Dirk, de jeugdraod ván 11, 
’t jeugdbooregezelschap, 
vôrs Freek, preens Rik en 
prinses Maartje, adjudânte 
Berton en Luuk, de raod ván 
11, ’t booregezelschap en 
iederiën deen in de zaal is 
gaon weej ván deze carnaval 
en knalfiëst make! 



 
 





 
 





De vastenaovend wuürt ok beej os kiên-

der beejgebroch. 

Vastenaovend is d’r met de pap-

laepel ì-gegaote. Heer waor ik 

1,5 jaor in 1990. 
In 2017 same met de Beerkens-familie op 

de Boorebrullef. 

Helaas dit jaor neet met VC Kwoen nao 

Venlo op carnavalszaoterdág wao we al 

sinds os 16e naortoe gaon. Vur een 

aantal ván de groep ok de iënige daag 

dát ze nag vastenaovend viere.(2024) 

Vroeger hajje we met VC 

Kwoen ok elk jaor enne 

Kwoenpreens inclusief pak 

en enne scepter. (2011) 

In 2006 waor Rik adjudânt ván Jeugdpreens Peter. 

In 1997 leep Rik met en kár vol met 

Flippo's umdát we ze zát waore. 

Rik haet ván 2013 wies 2022 in de raod 

gezaete en heel dao aaltiêd in ennen 

app ut aantal pils beej. Op deze foto 

is de 100 pils behaald op zondág en 

dát haet ie maondág gewiëte. 

11e ván d’n 11e in Maastricht 

2018. 

In 2017 zaote we same met ozze 

vriendengroep "Het Buisteam" in 

de boorefamilie. 

2024 

2023 



“Vaan code  

tot voetbal  

en vaan  

koers tot  

beer,  

vastenaovend  

vieren we  

samen  

heer!”  

In 2006 waor Rik adjudânt ván Jeugdpreens Peter. 



Type 1: De Sjânsjaeger 
Aaltiêd op jâcht, neet op de muziek, ma op dát schonne geveul in zie-
nen boêk. Heej schuuft geruisloos aan beej vremde gezelschappe, met 
enne knipoëg en enne vlotten babbel. Vur ge ’t wet is ie aan ut sjoen-
kele met en weeldvremde of scoort ie iemands nummer. Soms kriegt 
heej zelfs een echte kus of duikt ie in de struûk ;) En ânders ken ie ge-
woën enne durum döner met knoeft hale aan ’t end ván d’n aovend. 
Maerge wer ‘n kâns! 
 
Type 2: De Stille Genieter 
Deze stiët aaltiêd een stepke achter ’t lawaai, met een pilske in de 
hand en enne tevréje lâch op de snoêt. Heej dânst neet mei in de polo-
naise en hölt zich op de âchtegrónd, ma zien oëge neme alles in zich 
op, ván de zátte capriole ván zien kameruj tot de gekste pekskes in de 
zaal. Af en toe huürde ’m zachtjes zinge of zidde ‘m mei sjoenkele op 
Beppie, dát is ‘t teiken dat ie ’t geweldig vingt. Ut ânker ván de groep, 
zónder wilde fratse meidoon en toch ontzettend belangriêk, want zón-
der de Stille Genieter waor de bende neet compleet. 





Type 3: D’n Beerfilosoof  
Leunt op d’n tap met ’n pilske in de 
hand en hangt de wiêsneus oêt. Tus-
se de polonaises door hölt heej dee-
pe beschouwinge: ván de beteikenis 
ván ennen optochtwagen wies ’t nut 
ván spatborden op enne crossmotor. 
Met elke slok waere zien 
“wiêsheden” groëter. Halverwaege 
d’n aovend rupt ie: “Jao, ’t laeve is ok 
ma un ponykamp, wah” en geft nag 
een rondje vur de gânse zaal.  
 
Type 4: De Verdwaalde Kameraod  
Deen iëne kameraod dì ge geheid 
kwiêt rákt. Met vastelaovend is ie 
nao iën oor verdwene, um pas oore 
láter wer op te duike met ’n vremd 
verhaal en enne gekken hoed op. Op 
de Cross precies zoë: “Efkes nao de 
wc” zaet ie, en hup, dao giët ie hin. 
Oeteindelijk vingde ’m terug beej 
enne vremde groep fiëstvierders, 
bliej as een kiênd en met enne neej 
verkrege beejnaam. De Verdwaalde 
Kameraod zörgt vur de sterkste ver-
halen âchterâf, ok al hedde ’m de 
gansen aovend gemist. Ma ach, heej 
haet zich geamezeerd en dát is ut 
belangriekste. 



Tuute en Tuutinne, 

Ut seizoen 2026 is dit 
jaor fris begos met unne 
fleenke laog sniëj, des 
te miër réje um os lek-
ker waerm in ozzen 
Tuutetaempel te begaeve. 
We zitte dit jaor in un 
kort en pittig seizoen; 
met een flinke drukte 
op de planning blieft 
d’r gen weekend ge-
spaard en zulle we vol-
le bak d’r á motte met 
ozze oêttrekkende 
groep. Da zal deze 
groep dát neet aerg 
vinge, dát hebben ze 
miërmaals al beweze. 
Met een klein verloëp 
nemen we afscheid ván 
twië raodsléje en twië 
dansmarietjes die zich 
drie jaor vur ozze club 
hebbe ì-gezatte. Zoë 
zidde toch dát 
“verplicht” fiëst viere 
zien tol ken eisen en 
wát vur impact dit haet. 
Zoë neme we dit jaor ok 
afscheid ván ozze Jeugd-
vôrs Teuntje die vánaf 
ut begeen ennen bak   
volume en 110% energie 
mei de buun op broch, 
leuk um te zeen hoe zeej 
dit á-gepakt haet. Op ‘t 
momaent ván schriêve is 
de néje nag neet oêt, ma 
vánaf deze plaats waens 
ik eum of eur succes en 
veuraal hiël veul 
plezeer toe. 

Met Good Gejat in ut 
Plat net achter de rug 
woabeej we 13 diëlnames 

hajje, bliekt de formule 
zich verder door te ont-
wikkele. ‘t Woort net 
zoë-as vurrig jaor wer 
aerg good ontvange en ut 
blieft een liëgdraempe-
lige manier um mei te 
doon met een liedje, 
zelf verzonne of ‘good 
gejat’. 

 

Dit jaor knalle we de 
boorebrullef ì met Barry 
en Christien veurop en 
ennen enthousiaste orga-
niserende groep Haegel-
summers die zich aalt 
beejiën menge op de 
Zwárte Cross. Gâns in ut 
thema ‘Høken in Hegga’ 
beloft carnavalsmaondág 
enne biëstigen daag te 
waere. De veurzet is  
alves gegaeve door de 
verkoëp ván hun eigen 
merchandise die in   
groëte getale woort âf-
genaome, zoë ken ieder-
iën conform dresscode 
kome dezen daag. Al mot 

ik d’r beej zegge dát ge 
waerkelijk op elke meu-
gelijke manier de Hegga-
Cross kunt betréje, in 
ieder geval ziên alle 
ingrediäënte aanwezig 
vur enne onvergaete-
lijken daag. 

Met preens Rik I, prin-
ses Maartje en adjudânte 
Luuk en Berton, os 
boorebroedspaar Barry en 
Christien en os néje 
jeugdhiërsers gaon we ut 
seizoen ’26 wer vôl 
frisheid tiggemoet en 
gaon we d’r wer enne on-
vergaetelijke vaste-
laovend vá make! 

Alaaf! 

Vôrs Freek 

 



Op zaoterdág 3 jannewarie 
haet Hans  Kluskens tiejes 
Good Gejat in t Plat de 
Vergulde Orde van Verdinste 
ontvangen oet hánd ván 
preens Hans d’n 2e. Hans 
Kluskens is opgegrui-jd in 
d’n Haegelsum en zet zich 
al veule jaore op diverse 
manieren ì vur de laefbaar-
heid in d’n Haegelsum en 
vur de carnavals-
veriëniging in ut 
bizónder. Zoë haet 
ie jaorelang gevoet-
bald beej VV Hegel-
som en dao ok ut 
penningmeisterschap 
ván zowel de club as 
de kantine vur zien 
raekening genaome. 
Met zien accoun-
tantsachtergrónd, 
enne jas deen eum as 
gegaote zaot en nag 

stiëds zit, vervult ie nag 
stiëds diverse financiële 
functies waoronder momen-
teel penningmeister beej 
Stichting Jeugdhuis Hegel-
som waor ónder andere de 
soos en Jong Nederland ge-
vestigd ziên. Ok is Hans 
nag penningmeister beej ut 
Heggafonds en is ie met 
zien bedriêf jaorelang 

hoëfdsponsor gewes ván de 
voetbalclub en momenteel 
ván wielerclub DSB. As âld-
preens Hans d’n 1e trekt 
heej verder al verschillen-
de jaore mede de kár binnen 
ut Haegelsumse âldpreense- 
en -vôrstekorps, oftewel 
OPOV. D’r ziên daan ok ma 
wiënig carnavalsactivtitei-
ten waor Hans en zien vrouw 

Margo gen acte de présen-
ce gaeve en ok beej de 
kermis staeke ze jaor-
lijks de hánd oet de 
mówe. Oet waardiëring en 
dânk vur deze oêtgebreide 
staot ván dinst haet ut 
bestuur ván C.V. D’n 
Tuutekop beslaote um Hans 
te onderscheide met de 
Vergulde Orde van  
Verdinste.  



  

 

 



Toen al Preens, nou wer Jeugdpreens 

Ik ben ennen echte carnavalsgek. As d’r iets te doon is wát met carnaval 
te make haet, pak ik vreej! Op d’n 11e ván d’n 11e haj ik ok vreej en 
heer waor ik ván 9:00 oor ‘s maerges wies 2:00 oor ‘s nâchts te vinge. 
Ik vier al mien gânse laeve carnaval. Jeugdpreens ziên waor dus eigen-
lijk ván kiênds âf á mienen droëm en dát is op de foto ok good te zeen. 
Ik bin ok echt een familiemeens, dus heer staj ik same met mien nefke 
carnaval te viere. 

De foto vat mien carnavalsliefde aerg good same. Ván jongs âf á bin ik 

al gek ván carnaval en ik woj aaltiêd aoveraal beej ziên. Deze foto 

kwaome we les al taege vurdát ik gevraogd woort en toen vong ik ut al 

een leuke foto die ik woj beware. Naodát ik waor gevraogd kwaom de foto 

wer tevurschien en ginge pap en mam de foto’s ván toen vergeliêke met de 

foto's ván nou. 



“Normaal elk 

weekend onder  

de lat,  

maar deze  

carnaval  

giet de  

tent plat!” 







 

 



 











Bas en broor Roy klaor vur de 
schoëlcarnaval 

Zittingsaovend 2025, Bas zaot in 

de boorefamilie dát jaor! 

Kristy viert regelmaotig ur verjäördág 

tiejes de carnavalsperiode. Heer woort 

ze 3 jaor! 

Ok d’n 11e ván d’n 11e wuürt met iënige 

regelmaot door Kristy gevierd 

Bas beej de jeugdraod ván de Turftreiers 
(2010) 

Iën ván de iërste carnavalskiekjes 

samen, ongeveer 7 jaor geléje 

 

Dát zit beej os in de familie! 

Gojje beveiliging beej carnaval 

is aaltiêd hendig 

Kristy in de jeugdboorebrullef 

ván d’n Tuutekop (2011) 

Verkliëd as jeugdidool Pippi 

Langkous, same met Sanne 

Jaorlijks nao de parade in Hôrs 

(2022) 



 

“Deze carnaval gaon 

we neet nøhlen of  

bøken, maar gaon we 

same høken!”  



Type 5: De Praoter-met-consumptie-in-ów-gezich 
Heej keumt aaltiêd net iets te dicht beej ów staon, vôl 
enthousiasme en met ennen halve pils nag in ziene 
mónd. Praote deut ie met groëte gebare en ’t volume op 
standje 10 en geej vult de spetters in ów gezicht lande 
wie enne fijne miezerraegen. Elke anekdote is een show 
op zich; langzaamaan haet iederiën um ów hin utzelfde 
naate sickje te pakken. Tip: duikbreel is optioneel, ma 
vuraal bliêve lâche en lat ów mei in de polonaise sleure 
as ie efkes neet oplet.  
 
Type 6: De Shotjesgeneraal  
Op zien deenblaad stiët een arsenaal aan shotjes te 
bleenke, ván nozem tot zoore matte, iederiën mot d’r 
aan! Deze strateeg haet d’r een neus vur wanniër iederi-
ën dreigt ì te kakken; op dát momaent goëit heej d’r ’n 
Jägerke ì, zoëdát de troepe wer vôl gás kunne gaon. 
Waarschuwing: de Shotjesgeneraal keumt aover as enne 
sfeermaker, ma pas op vur d’n daag d’r nao, want zienen 
“aanval” lat zien spore âchter in de vörm ván enne bón-
kende maondaagmaergekop. 





 









 

 





 

 



 

 

 

 

 

 

Carnavalszaoterdág, 6:00 oor. De wekker 
giët en ik bin gelijk wakker. Vandaag is 
ut ein-de-lijk zòwiet: met mien vriendin-
nen nao de Parade in de stad, al jaore-
lang vâste prik! Ik staj gauw op en trek 
de iërste laog kliër á, die natuurlijk al 
netjes klaorlaoge. Benéje zet ik d’n aove 
á vur wôrstebruüdjes en gaj ik meejzelf 
alves schminken, zoëdát ik dát straks nì 
miër in de chaos hof te doon. Dezelfde 
appjes as ieder jaor stroëme binne: Hoe-
veul thermoshirts doon jullie á? Mien 
proêk zit gâns in de knup! Wie haet mien 
rökske? Shit, ik heb meej verslaope! 

Een oor láter staon ze allemaol binne en 
is mien hoês verânderd in en kiepehok. De 
schmink leet kriskras ovver de taffel en 
dao tusse stiët nag örges een schaal wôr-
stebruüdjes met mayonaise. Iederiën is 
druk aan de geng met schminken, aete en 
de haor ì-vlaechte vur de proêk. D’r 
wuürt gezellig (en hárd) gekletst. Ik 
haop hiël aerg dát Jasper een bitje rus-
tig door ken slaope… 

Hoe vroeg we ieder jaor ok verzamele, ut 
is iederes kiër wer stressen. Inaens 
kiekt iemes nao d’n tiêd en deurt ut nag 
ma een half oor vurdát ozzen trein nao 
Venlo vertrekt. Want we mótte oppen tiêd 
ziên um de Parade op te kome! Snel deut 
iederiën zien pekske á en vleege de 
proêke door de kamer. Ik probeer verwoed 
um wát op te ruume en ik vraog Jasper, 
met de slaop nag in zien oëge, of ie os 
tóch effe met d’n auto nao ut station wil 
brenge. Terwiel we nao boête loëpe spuit 
iemes nag glitterpoeier ovver ozze ge-
zichte um de look gâns âf te make. We ra-
cen nao ut station en springe oet d’n au-
to. Snel bedânk ik Jasper en ren ik ach-
ter iederiën á. We checken ì en da keumt 
de opluchting. Gen idee hoe, ma we hebben 
ut wer gehaald! We ploffen neer op de 
treinsteul en trekken om 8:30 oor ut 
iërste blik aope. Gadverdamme ;)  

Wát blieft ut toch enne magische maerge! 
Nou is ’t tiêd um te geniete, de vaste-
laovend is begos.  

Alaaf! 

Anne de Swart 

Type 7: De Snack-Spreenter  
Foetsie is ie, en dao stiët ie wer vur 
ów neus met ennen haffel snacks. As 
d’n aovend aan zien end keumt en de 
rest nag op ut látste nummer aan ut 
hossen is, mákt deze Snack-Spreenter 
ziene move. Heej kent de kortste 
routes nao de frietkraom en zien 
gezich is al beej alle frietbakkers be-
kend. Nag vurdat geej ’t waord 
“frikandel” kunt zegge is heej al terug 
met een schaal friete, snacks en vetti-
ge saus. Iederiën juicht, want op dát 
moment is een vette hap goud 
waerd. Nao middernâcht is deze 
sprintkampioen de populairste ván ’t 
fiëst. 
 
Type 8: De Fratsenmaeker  
Oet ‘t niks haalt heej aaltiêd wer de 
gekste fratsen oêt: ván ’n on-
verwâchte breakdance midden in de 
polonaise tot ’t verschiene in ’n 
knotsgek pak. Oppe Cross duikt ie 
zónder blikke of bloze in de modder 
en keumt d’r met enne lâch ván oër 
tot oër en een twinkeling in zien 
oëge wer oêt. De Fratsenmaeker is 
de clown ván ‘t gezelschap, aaltiêd 
good vur een verrassing, en mákt ’t 
fiëst nét dát tikje gekker en leuker. 
Tip: lat ’m gewoën gaon; zien wilde 
toeren zörge vur de sterkste verhale 
en enne hoëp lol âchterâf. 



 

 



 



 





 





 

 



 




